
გ ა ნ ჩ ი ნ ე ბ ა
საქართველოს სახელით

I შ ე ს ა ვ ა ლ ი

04 ოქტომბერი, 2019 წელი ქ.

თბილისი

თბილისის სააპელაციო სასამართლოს ადმინისტრაციულ საქმეთა

პალატა

თავმჯდომარე:ლეილა მამულაშვილი

მოსამართლეები: მანანა ჩოხელი

გიორგი ტყავაძე

სხდომის მდივანი: რუსუდან ანდრიაშვილი

აპელანტი (მოპასუხე): სსიპ სახელმწიფო სერვისების განვითარების

სააგენტო;

წარმომადგენელი:თ---------------–ი;

მოწინააღმდეგე მხარე (მოსარჩელე): ა---- მ------- შ------- შ------- (A--- M------ S-----

S-----;დაბ. 02.10.1994 წელს, პასპორტი P I-- A--------; ე------ რესპუბლიკა);

წარმომადგენელი: ი-------–--------–---–ი;

დავის საგანი: ინდივიდუალური ადმინისტრაციულ-სამართლებრივი აქტის

ბათილად ცნობა, ახალი ინდივიდუალური ადმინისტრაციულ-სამართლებრივი

აქტის გამოცემის დავალება.

გასაჩივრებული გადაწყვეტილება: თბილისის საქალაქო სასამართლოს

ადმინისტრაციულ საქმეთა კოლეგიის 2019 წლის 22 მაისის გადაწყვეტილება.

I I ა ღ წ ე რ ი ლ ო ბ ი თ ი ნ ა წ ი ლ ი

1. სააპელაციო საჩივრის ავტორის მოთხოვნა:

1.1. გაუქმდეს თბილისის საქალაქო სასამართლოს ადმინისტრაციულ საქმეთა

კოლეგიის 2019 წლის 22 მაისის გადაწყვეტილება და უარი ეთქვას მოსარჩელეს

სასრჩელო მოთხოვნების დაკმაყოფილებაზე.

2. მოწინააღმდეგე მხარის პოზიცია:

2.1. მოწინააღმდეგე მხარე (მოსარჩელე) და მისი წარმომადგენელი არ

დაეთანხმენ სააპელაციო საჩივარს და მოითხოვეს არ დაკმაყოფილდეს

სააპელაციო საჩივარი, უცვლელად დარჩეს თბილისის საქალაქო სასამართლოს

ადმინისტრაციულ საქმეთა კოლეგიის 2019 წლის 22 მაისის გადაწყვეტილება.

3. გასაჩივრებული გადაწყვეტილების დასკვნებზე მითითება:

3.1. გასაჩივრებული გადაწყვეტილების სარეზოლუციო ნაწილი:

თბილისის საქალაქო სასამართლოს ადმინისტრაციულ საქმეთა კოლეგიის 2019

წლის 22 მაისის გადაწყვეტილებით, 1) სარჩელი დაკმაყოფილდა ნაწილობრივ.

2) სადავო საკითხის გადაუწყვეტლად ბათილად იქნა ცნობილი, სსიპ

სახელმწიფო სერვისების განვითარების სააგენტოს 2019 წლის 21 მარტის

№1000655664 გადაწყვეტილება და სსიპ სახელმწიფო სერვისების განვითარების

სააგენტოს დაევალა საქმისათვის არსებითი მნიშვნელობის მქონე

გარემოებების გამოკვლევისა და შეფასების შემდეგ, კანონმდებლობით

დადგენილ ვადაში, გამოსცეს ახალი ინდივიდუალური ადმინისტრაციულ-

სამართლებრივი აქტი;

3.2.დასკვნები ფაქტობრივ გარემოებებთან დაკავშირებით:

3.2.1. ე------ რესპუბლიკის მოქალაქე - ა---- მ------- შ------- შ-------მა (A--- M------ S----- S-

----; დაბ. 02.10.1994 წელს, პასპორტის № A--------) 2019 წლის 19 თებერვალს

განცხადებით მიმართა სახელმწიფო სერვისების განვითარების სააგენტოს და

მოითხოვა საქართველოში სასწავლო ბინადრობის ნებართვის გაცემა.

3.2.2. სსიპ სახელმწიფო სერვისების განვითარების სააგენტოს მიერ 2019 წლის

28 თებერვალს მიღებული იქნა გადაწყვეტილება №1000655664/7.

გადაწყვეტილებაში მიეთითა, რომ ადმინისტრაციული წარმოების პროცესში

გამოვლინდა, რომ წარმოსადგენია საქართველოში ავტორიზებული

საგანმანათლებლო დაწესებულების მიერ გაცემული ცნობა უცხოელის

სწავლის თაობაზე (სწავლის სავარაუდო ხანგრძლივობის მითითებით).

აღნიშნული დოკუმენტის წარმოსადგენად განმცხადებელს განესაზღვრა ვადა

2019 წლის 07 მარტის ჩათვლით.

2019 წლის 05 მარტს, ა---- მ------- შ------- შ-------მა განცხადებით მიმართა სსიპ

სახელმწიფო სერვისების განვითარების სააგენტოს და წარუდგინა თბილისის

სახელმწიფო სამედიცინო უნივერსიტეტის მიერ გაცემული ცნობა.

3.2.3. სსიპ სახელმწიფო სერვისების განვითარების სააგენტოს მიერ 2019 წლის

06 მარტს მიღებული იქნა გადაწყვეტილება№1000655664/7, რომლითაც ა---- მ-------

შ------- შ-------ს დაევალა დამატებით წარმოედგინა ,,უცხოელთა და

მოქალაქეობის არმქონე პირთა სამართლებრივი მდგომარეობის შესახებ“

საქართველოს კანონის მე-18 მუხლის პირველი პუნქტის ,,ე“ ქვეპუნქტით

გათვალისწინებული დოკუმენტი (ცნობა ნასამართლეობის შესახებ),

რისთვისაც განესაზღვრა ვადა 2019 წლის 21 მარტამდე, ხოლო სააგენტოს 2019

წლის 21 მარტის №1000655664 გადაწყვეტილებით, ა---- მ------- შ------- შ-------ის 2019

წლის 19 თებერვლის №1000655644 განცხადება არ დაკმაყოფილდა.

გადაწყვეტილებაში მიეთითა, რომ განმცხადებლის მიერ დადგენილ ვადაში

(2019 წლის 21 მარტამდე) არ იქნა წარმოდგენილი ,,უცხოელთა და

მოქალაქეობის არმქონე პირთა სამართლებრივი მდგომარეობის შესახებ“

საქართველოს კანონის მე-18 მუხლის პირველი პუნქტის ,,ე“ ქვეპუნქტით

გათვალისწინებული გარემოების არარსებობის შესახებ ცნობა, რის გამოც ა---- მ-

------ შ------- შ-------ს უარი ეთქვა საქართველოში სასწავლო ბინადრობის

ნებართვის გაცემაზე.

3.2.4. საქმის მასალებში წარმოდგენილია ე------ რესპუბლიკის შინაგან საქმეთა

სამინისტროს მიერ 2019 წლის 26 მარტს გაცემული ცნობა №3940, რომლის

თანახმად, ა---- მ------- შ------- შ-------, დაბადების თარიღი: 2/10/1994, არ არის

ნასამართლევი ერაყში რაიმე სახის მძიმე დანაშაულში ან რაიმე სახის მსუბუქ

დანაშაულში მორალურად უღირს ქცევაში.

3.3.დასკვნები სამართლებრივ გარემოებებთან დაკავშირებით:

3.3.1. საქართველოს კონსტიტუციის 31-ე მუხლის პირველი პუნქტი ყოველ

ადამიანს აძლევს უფლებას თავის უფლებათა დასაცავად მიმართოს

სასამართლოს.

საქართველოს ადმინისტრაციული საპროცესო კოდექსის 22-ე მუხლის პირველი

ნაწილის თანახმად, სარჩელი შეიძლება აღიძრას ადმინისტრაციულ-

სამართლებრივი აქტის ბათილად ცნობის მოთხოვნით.

საქართველოს ზოგადი ადმინისტრაციული კოდექსის მე-2 მუხლის პირველი

ნაწილის ”დ’’ ქვეპუნქტის თანახმად, ინდივიდუალური ადმინისტრაციულ -

სამართლებრივ აქტად ჩაითვლება ადმინისტრაციული ორგანოს მიერ

ადმინისტრაციული კანონმდებლობის საფუძველზე გამოცემული

სამართლებრივი აქტი, რომელიც აწესებს, ცვლის, წყვეტს ან ადასტურებს პირის

ან პირთა შეზღუდული წრის უფლებებსა და მოვალეობებს. ინდივიდუალურ

ადმინისტრაციულ - სამართლებრივ აქტად ჩაითვლება აგრეთვე

ადმინისტრაციული ორგანოს მიერ მიღებული გადაწყვეტილება მის

უფლებამოსილებას მიკუთვნებული საკითხის დაკმაყოფილებაზე

განმცხადებლისათვის უარის თქმის შესახებ, ასევე ადმინისტრაციული

ორგანოს მიერ გამოცემული ან დადასტურებული დოკუმენტი, რომელსაც

შეიძლება მოჰყვეს სამართლებრივი შედეგი.

აღნიშნული ნორმის დეფინიციის შესაბამისად, ადმინისტრაციული ორგანოს

მიერ გამოცემული დოკუმენტის ინდივიდუალურ ადმინისტრაციულ-

სამართლებრივ აქტად მიჩნევისათვის აუცილებელია, რომ იგი ფორმალურ-

სამართლებრივი თვალსაზრისით აკმაყოფილებდეს აღნიშნულ იმპერატიულ-

ნორმატიულ მოთხოვნებს და შეიცავდეს ინდივიდუალურ ადმინისტრაციულ-

სამართლებრივი აქტის ყველა ელემენტს, კერძოდ, სადავო ურთიერთობის ერთ-

ერთი მხარე უნდა იყოს ადმინისტრაციული ორგანო, სადავო სამართლებრივი

ურთიერთობა უნდა გამომდინარეობდეს ადმინისტრაციული (საჯარო)

სამართლის კანონმდებლობიდან და ადმინისტრაციული ორგანოს ღონისძიება

მიმართული უნდა იყოს კონკრეტული შემთხვევის მოწესრიგებისა და

არსებული სამართლებრივი მდგომარეობის შეცვლისაკენ, ანუ იგი უნდა

აწესებდეს, ცვლიდეს, წყვეტდეს ან ადასტურებდეს პირის სამართლებრივ

მდგომარეობას. 

მოცემულ შემთხვევაში მოსარჩელე სადავოდ ხდის სსიპ სახელმწიფო

სერვისების განვითარების სააგენტოს 2019 წლის 21 მარტის №1000655664

გადაწყვეტილებას ა---- მ------- შ------- შ-------ისათვის სასწავლო ბინადრობის

ნებართვის გაცემაზე უარის თქმის თაობაზე. 

სასამართლომ, ზემოაღნიშნული ნორმის შინაარსიდან გამომდინარე, მიიჩნია,

რომ მოსარჩელის მიერ სადავოდ ქცეული გადაწყვეტილება აკმაყოფილებს

ინდივიდუალურ ადმინისტრაციულ-სამართლებრივი აქტისთვის

კანონმდებლობით დადგენილ მოთხოვნებს, კერძოდ სსიპ სახელმწიფო

სერვისების განვითარების სააგენტო წარმოადგენს ადმინისტრაციულ ორგანოს,

აქტი გამოცემულია ადმინისტრაციული კანონმდებლობის - ,,უცხოელთა და

მოქალაქეობის არმქონე პირთა სამართლებრივი მდგომარეობის შესახებ’’

საქართველოს კანონისა და „საქართველოში ბინადრობის ნებართვის გაცემის

საკითხის განხილვისა და გადაწყვეტის წესის დამტკიცების თაობაზე“

საქართველოს მთავრობის 2014 წლის 1 სექტემბრის №520 დადგენილებით

დამტკიცებული წესის შესაბამისად და შეიცავს მოწესრიგებას, წყვეტს,

კონკრეტული პირის, ა---- მ------- შ------- შ-------ის უფლებებსა და მოვალეობებს.

ვინაიდან სადავო აქტი წარმოადგენს ინდივიდუალურ ადმინისტრაციულ -

სამართლებრივ აქტს, საქართველოს ადმინისტრაციული საპროცესო კოდექსის

მე-2 მუხლის პირველი ნაწილის ”ა’’ ქვეპუნქტის შესაბამისად, დავის

განხილვისას უნდა შემოწმდეს ინდივიდუალური ადმინისტრაციულ -

სამართლებრივი აქტის შესაბამისობა საქართველოს ზოგადი

ადმინისტრაციული კოდექსით დადგენილი აქტის გამოცემის მომწესრიგებელ

შესაბამის ნორმებთან, „უცხოელთა და მოქალაქეობის არმქონე პირთა

სამართლებრივი მდგომარეობის შესახებ’’ საქართველოს კანონისა და სხვა

საკანონმდებლოთუ კანონქვემდებარე ნორმატიული აქტების დებულებებთან. 

3.3.2. „უცხოელთა და მოქალაქეობის არმქონე პირთა სამართლებრივი

მდგომარეობის შესახებ’’ საქართველოს კანონი არეგულირებს უცხოელთა

საქართველოში შემოსვლის, ყოფნის, ტრანზიტით გავლისა და საქართველოდან

გასვლის სამართლებრივ საფუძვლებსა და მექანიზმებს, აგრეთვე განსაზღვრავს

უცხოელთა და მოქალაქეობის არმქონე პირთა უფლებებსა და მოვალეობებს,

საქართველოში მყოფ უცხოელთა საქართველოდან გაძევების ფორმებსა და

პროცედურებს, გაძევების პროცესში მონაწილე სახელმწიფო დაწესებულებათა

კომპეტენციის ფარგლებსა და პასუხისმგებლობას.

აღნიშნული კანონის მე-14 მუხლის პირველი პუნქტი ადგენს, რომ

საქართველოში ბინადრობის ნებართვას გასცემს საქართველოს იუსტიციის

სამინისტროს მმართველობის სფეროში მოქმედი საჯარო სამართლის

იურიდიული პირი – სახელმწიფო სერვისების განვითარების სააგენტო

(შემდგომ – სააგენტო), ხოლო მე-15 მუხლის პირველი პუნქტის ,,ბ” ქვეპუნქტის

თანახმად, საქართველოში გაიცემა სასწავლო ბინადრობის ნებართვა,

რომელიც გაიცემა საქართველოში ავტორიზებულ საგანმანათლებლო

დაწესებულებაში სწავლის მიზნით. 

ამავე კანონის მე-18 მუხლის პირველი პუნქტის ,,ე” ქვეპუნქტის შესაბამისად,

უცხოელს საქართველოში ბინადრობის ნებართვის გაცემაზე შეიძლება უარი

ეთქვას, თუ იგი იძებნება სისხლის სამართლის დანაშაულის ჩადენისათვის ან

მსჯავრდებულია შესაბამისი განცხადების წარდგენამდე ბოლო 5 წლის

განმავლობაში ჩადენილი მძიმე სისხლის სამართლის დანაშაულისათვის (თუ

ნასამართლობა მოხსნილი ან გაქარწყლებული არ არის) ან მის მიმართ

აღძრულია სისხლის სამართლის საქმე – სისხლის სამართლის საქმის

წარმოების დასრულებამდე. 

საქართველოს მთავრობის 2014 წლის 01 სექტემბრის №520 დადგენილებით

დამტკიცებული ”საქართველოში ბინადრობის ნებართვის გაცემის საკითხის

განხილვისა და გადაწყვეტის წესით” განსაზღვრულია უცხოელისათვის

საქართველოში ბინადრობის ნებართვის გაცემის წესი და პირობები.

მითითებული წესის მე-3 მუხლის პირველი პუნქტის თანახმად,

საქართველოში ბინადრობის ნებართვის მიღების ან მისი მოქმედების ვადის

გაგრძელების მიზნით, უცხოელი განცხადებით მიმართავს საქართველოს

იუსტიციის სამინისტროს მმართველობის სფეროში მოქმედ საჯარო

სამართლის იურიდიული პირს – სახელმწიფო სერვისების განვითარების

სააგენტოს (შემდგომში – სააგენტო), ხოლო სასწავლო ბინადრობის ნებართვის

მოპოვების საკითხის განხილვისათვის საჭირო საბუთების ნუსხა მოცემულია

ამავე დებულების მე- 6 მუხლში. 

ბინადრობის ნებართვის გაცემის საკითხის განხილვა-გადაწყვეტის წესი

რეგლამენტირებულია ამავე წესის მე-13 მუხლით, რომლის პირველი პუნქტის

თანახმად, საქართველოში ბინადრობის ნებართვის მოსაპოვებლად საჭირო

ყველა დოკუმენტი უნდა იქნეს წარდგენილი განცხადებასთან ერთად.

სააგენტო უფლებამოსილია, ადმინისტრაციული წარმოების ნებისმიერ

ეტაპზე, დამატებით მოითხოვოს იმ დოკუმენტების წარდგენა, რომლებიც

ასაბუთებენ ამ წესით გათვალისწინებულ ცალკეულ ფაქტებსა და

გარემოებებს (საკითხის განხილვისა და გადაწყვეტისათვის მნიშვნელოვანი

გარემოების დადგენისათვის). უცხოელს, ასევე, შეუძლია სააგენტოში

საკითხის განხილვის პროცესში, თავისი ინიციატივით, წარადგინოს საკითხის

განხილვისათვის საჭირო დამატებითი დოკუმენტები. 

განსახილველ შემთხვევაში, დადგენილ იქნა, რომ სსიპ სახელმწიფო

სერვისების განვითარების სააგენტოს მიერ 2019 წლის 06 მარტს მიღებული

იქნა გადაწყვეტილება №1000655664/7, რომლითაც ა---- მ------- შ------- შ-------ს

დაევალა დამატებით წარმოედგინა ,,უცხოელთა და მოქალაქეობის არმქონე

პირთა სამართლებრივი მდგომარეობის შესახებ“ საქართველოს კანონის მე-18

მუხლის პირველი პუნქტის ,,ე“ ქვეპუნქტით გათვალისწინებული დოკუმენტი

(ცნობა ნასამართლეობის შესახებ), რისთვისაც განესაზღვრა ვადა 2019 წლის 21

მარტამდე, ხოლო სააგენტოს 2019 წლის 21 მარტის №1000655664

გადაწყვეტილებით, ა---- მ------- შ------- შ-------ის 2019 წლის 19 თებერვლის

№1000655644 განცხადება არ დაკმაყოფილდა. გადაწყვეტილებაში მიეთითა,

რომ განმცხადებლის მიერ დადგენილ ვადაში (2019 წლის 21 მარტამდე) არ

იქნა წარმოდგენილი ,,უცხოელთა და მოქალაქეობის არმქონე პირთა

სამართლებრივი მდგომარეობის შესახებ“ საქართველოს კანონის მე-18

მუხლის პირველი პუნქტის ,,ე“ ქვეპუნქტით გათვალისწინებული გარემოების

არარსებობის შესახებ ცნობა, რის გამოც ა---- მ------- შ------- შ-------ს უარი ეთქვა

საქართველოში სასწავლო ბინადრობის ნებართვის გაცემაზე. 

სასამართლომ ყურადღება მიაქცია საქმის მასალებში წარმოდგენილ ე------

რესპუბლიკის შინაგან საქმეთა სამინისტროს მიერ 2019 წლის 26 მარტს

გაცემულ №3940 ცნობას, რომლის თანახმად, ა---- მ------- შ------- შ-------,

დაბადების თარიღი: 2/10/1994, არ არის ნასამართლევი ერაყში რაიმე სახის

მძიმე დანაშაულში ან რაიმე სახის მსუბუქ დანაშაულში მორალურად უღირს

ქცევაში. შესაბამისად, სააგენტოს მიერ განსაზღვრულ ვადაში (2019 წლის 21

მარტამდე) განმცხადებლის მიერ აღნიშნული ცნობა ვერ იქნა წარდგენილი

ობიექტური გარემოებებიდან გამომდინარე, რამდენადაც იგი შესაბამისი

უწყების მიერ გაცემულია 2019 წლის 26 მარტს. 

აღნიშნული გარემოებების გათვალისწინებით, სასამართლოს მიაჩნია, რომ ა---

- მ------- შ------- შ-------ის სარჩელი უნდა დაკმაყოფილდეს ნაწილობრივ, სადავო

საკითხის გადაუწყვეტლად ბათილად უნდა იქნეს ცნობილი სსიპ სახელმწიფო

სერვისების განვითარების სააგენტოს 2019 წლის 21 მარტის №1000655664

გადაწყვეტილება ა---- მ------- შ------- შ-------ისათვის სასწავლო ბინადრობის

ნებართვის გაცემაზე უარის თქმის თაობაზე და მოპასუხეს უნდა დაევალოს ე---

--- რესპუბლიკის შინაგან საქმეთა სამინისტროს მიერ 2019 წლის 26 მარტს

გაცემული №3940 ცნობის გათვალისწინებით, საქმეზე დადგენილი

ფაქტობრივი გარემოებების ურთიერთშეჯერებისა და ანალიზის საფუძველზე,

კანონმდებლობით დადგენილ ვადაში გამოსცეს ახალი ინდივიდუალური

ადმინისტრაციულ-სამართლებრივი აქტი. 

3.3.3. სასამართლო განმარტებით, ადმინისტრაციულ-სამართლებრივი აქტის

ბათილად ცნობის საფუძვლები რეგლამენტირებულია საქართველოს ზოგადი

ადმინისტრაციული კოდექსის 601მუხლით, რომლის პირველი ნაწილი ადგენს,

რომ ადმინისტრაციულ-სამართლებრივი აქტი ბათილია, თუ იგი

ეწინააღმდგება კანონს, ან არსებითად დარღვეულია მისი მომზადებისა ან

გამოცემის კანონმდებლობით დადგენილი სხვა მოთხოვნები. ამავე მუხლის მე-

2 ნაწილის თანახმად, ადმინისტრაციულ-სამართლებრივი აქტის მომზადების

ან გამოცემის წესის არსებით დარღვევად ჩითვლება ადმინისტრაციულ

სამართლებრივი აქტის გამოცემა ამ კოდექსის 32-ე, 34-ე მუხლით

გათვალისწინებული წესის დარღვევით ჩატარებულ სხდომაზე ან კანონით

გათვალისწინებული ადმინისტრაციული სახის დარღვევით, ანდა კანონის

ისეთი დარღვევა, რომლის არარსებობის შემთხვევაში მოცემულ საქმეზე

მიღებული იქნებოდა სხვაგვარი გადაწყვეტილება.

ამავე საკანონმდებლო აქტის 96-ე მუხლის მიხედვით, ადმინისტრაციული

ორგანო ვალდებულია ადმინისტრაციული წარმოებისას გამოიკვლიოს

საქმისათვის მნიშვნელობის მქონე ყველა გარემოება და გადაწყვეტილება

მიიღოს ამ გარემოებათა შეფასებისა და ურთიერთშეჯერების საფუძველზე.

დაუშვებელია, ინდივიდუალური ადმინისტრაციულ-სამართლებრივი აქტის

გამოცემას საფუძვლად დაედოს ისეთი გარემოება ან ფაქტი, რომელიც

კანონით დადგენილი წესით არ არის გამოკვლეული ადმინისტრაციული

ორგანოს მიერ. 

საქართველოს ადმინისტრაციული საპროცესო კოდექსის 32-ე მუხლის მე-4

ნაწილის თანახმად, თუ სასამართლო მიიჩნევს, რომ ინდივიდუალური

ადმინისტრაციული- სამართლებრივი აქტი გამოცემულია საქმისათვის

არსებითი მნიშვნელობის გარემოების გამოკვლევისა და შეფასების გარეშე,

იგი უფლებამოსილია სადავო საკითხის გადაუწყვეტლად ბათილად ცნოს

ინდივიდუალური ადმინისტრაციული- სამართლებრივი აქტი და დაავალოს

ადმინისტრაციულ ორგანოს, ამ გარემოებათა გამოკვლევისა და შეფასების

შემდეგ გამოსცეს ახალი. 

ზემოაღნიშნულიდან გამომდინარე, სასამართლომ მიიჩნია, რომ ა---- მ------- შ----

--- შ-------ის სარჩელი უნდა დაკმაყოფილდეს ნაწილობრივ, სადავო საკითხის

გადაუწყვეტლად ბათილად უნდა იქნეს ცნობილი საქართველოს იუსტიციის

სამინისტროს სახელმწიფო სერვისების განვითარების სააგენტოს 2019 წლის 21

მარტის №1000655664 გადაწყვეტილება და მოპასუხეს დაევალოს

ზემოხსენებული ყველა გარემოების გამოკვლევისა და ურთიერთშეჯერების

შემდეგ, მოქმედი კანონმდებლობის შესაბამისად, გამოსცეს ახალი

ინდივიდუალურ ადმინისტრაციულ- სამართლებრივი აქტი ა---- მ------- შ------- შ-

------ისათვის საქართველოში სასწავლო ბინადრობის ნებართვის გაცემასთან

დაკავშირებით. 

4. სააპელაციო საჩივრის ფაქტობრივი და სამართლებრივი საფუძვლები:

4.1. აპელანტი ითხოვს გაუქმდეს თბილისის საქალაქო სასამართლოს

ადმინისტრაციულ საქმეთა კოლეგიის 2019 წლის 22 მაისის გადაწყვეტილება და

საქმეზე მიღებული ახალი გადაწყვეტილებით, ა---- მ------- შ------- შ-------ს უარი

ეთქვას სასარჩელო მოთხოვნების დაკმაყოფილებაზე.

აპელანტის მითითებით, სასამართლოს 2019 წლის 22 მაისის გადაწყვეტილებით,

სადავო საკითხის გადაუწყვეტლად ბათილად იქნა ცნობილი სახელმწიფო

სერვისების განვითარების სააგენტოს (შემდგომში - სააგენტო) 2019 წლის 21

მარტის №1000655664 გადაწყვეტილება სასწავლო ბინადრობის ნებართვის

გაცემაზე უარის თქმის თაობაზე, ასევე სააგენტოს დაევალა საქმისათვის

არსებითი მნიშვნელობის მქონე გარემოებების გამოკვლევისა და შეფასების

შემდეგ გამოსცეს ახალი ადმინისტრაციული-სამართლებრივი აქტი.

"უცხოელთა და მოქალაქეობის არმქონე პირთა სამართლებრივი მდგომარეობის

შესახებ" საქართველოს კანონის მე-14 მუხლის პირველი პუნქტის მიხედვით,

ამავე კანონის მე-15 მუხლის "ბ" პუნქტებით გათვალისწინებულ სასწავლო

ბინადრობის ნებართვას გასცემს საქართველოს იუსტიციის სამინისტროს

მმართველობის სფეროში მოქმედი საჯარო სამართლის იურიდიული პირი –

სახელმწიფო სერვისების განვითარების სააგენტო.

სასამართლო ყურადღებას გააამახვილებენ იმ გარემოებაზე, რომ საქართველოს

კანონმდებლობის შესაბამისად, ბინადრობის ნებართვა არის საქართველოს

ტერიტორიაზე კანონიერად ყოფნის უფლება, ხოლო ბინადრობის ნებართვის

მოწმობა – იურიდიული ძალის მქონე დოკუმენტი, რომელიც ეხმარება უცხო

ქვეყნის მოქალაქეს ან მოქალაქეობის არმქონე პირს ჩაებას სხვადასხვა სახის

სამართლებრივ ურთიერთობებში, ისარგებლოს საბანკო, სადაზღვევო,

სამედიცინო და სხვა, მსგავსი ტიპის მომსახურებით. შესაბამისად,

სახელმწიფო, გასცემს რა ბინადრობის მოწმობას უცხოელზე, იღებს

ვალდებულებას უზრუნველყოს მისი უფლებების და თავისუფლებების დაცვა

სახელმწიფოს ტერიტორიაზე. ეს გულისხმობს გარკვეული პრივილეგიების

მინიჭებას კონკრეტული პირისათვის დროის იმ მონაკვეთში, რა პერიოდშიც

უცხოელი კანონიერად იმყოფება საქართველოში. სწორედ, ბინადრობის

სამართლებრივი ბუნება ანიჭებს ადმინისტრაციულ ორგანოს დისკრეციულ

უფლებამოსილებას - საჯარო და კერძო ინტერესების დაცვის საფუძველზე

კანონმდებლობის შესაბამისი რამდენიმე გადაწყვეტილებიდან შეარჩიოს

ყველაზე მისაღები გადაწყვეტილება.

საქართველოს კანონის მე–18 მუხლით დადგენილია საქართველოში

ბინადრობის ნებართვის გაცემაზე უარის თქმის საფუძვლები. კერძოდ, ამავე

მუხლის პირველი პუნქტის "ე" ქვეპუნქტით: "1. უცხოელს საქართველოში

ბინადრობის ნებართვის გაცემაზე შეიძლება უარი ეთქვას, თუ: ე) იგი იძებნება

სისხლის სამართლის დანაშაულის ჩადენისათვის ან მსჯავრდებულია

შესაბამისი განცხადების წარდგენამდე ბოლო 5 წლის განმავლობაში ჩადენილი

მძიმე სისხლის სამართლის დანაშაულისათვის (თუ ნასამართლობა მოხსნილი

ან გაქარწყლებული არ არის) ან მის მიმართ აღძრულია სისხლის სამართლის

საქმე – სისხლის სამართლის საქმის წარმოების დასრულებამდე;"

"საქართველოში ბინადრობის ნებართვის გაცემის საკითხის განხილვისა და

გადაწყვეტის წესის დამტკიცების შესახებ" საქართველოს მთავრობის 2014 წლის

01 სექტემბრის №520 დადგენილებით დამტკიცებული საქართველოში

ბინადრობის ნებართვის გაცემის საკითხთა განხილვისა და გადაწყვეტის წესის

(შემდგომში - განხილვისა და გადაწყვეტის წესი) მე-13 მუხლის პირველი

პუნქტის თანახმად: "1. საქართველოში ბინადრობის ნებართვის მოსაპოვებლად

საჭირო ყველა დოკუმენტი უნდა იქნეს წარდგენილი განცხადებასთან ერთად.

სააგენტო უფლებამოსილია, ადმინისტრაციული წარმოების ნებისმიერ ეტაპზე,

დამატებით მოითხოვოს იმ დოკუმენტების წარდგენა, რომლებიც ასაბუთებენ ამ

წესით გათვალისწინებულ ცალკეულ ფაქტებსა და გარემოებებს (საკითხის

განხილვისა და გადაწყვეტისათვის მნიშვნელოვანი გარემოების

დადგენისათვის). უცხოელს, ასევე, შეუძლია სააგენტოში საკითხის განხილვის

პროცესში, თავისი ინიციატივით, წარადგინოს საკითხის განხილვისათვის

საჭირო დამატებითი დოკუმენტები".

სააგენტოს 2019 წლის 6 მარტის№1000655664/7 წერილით, ა---- მ------- შ------- შ-------

ს დაევალა ე------ რესპუბლიკიდან, შესაბამისი ორგანოს მიერ გაცემული,

სათანადო წესით დამოწმებული, საქართველოს კანონის მე-18 მუხლის 1-ლი

პუნქტის „ე“ ქვეპუნქტით გათვალისწინებული გარემოების არ არსებობის

შესახებ ცნობის წარმოდგენა სააგენტოში 2019 წლის 21 მარტამდე, ამასთან,

განმცხადებელი ინფორმირებულ იქნა რომ სააგენტო უფლებამოსილი იყო

უცხოელის მიერ წარდგენილი დოკუმენტაციისა და მოპოვებული მასალის

საფუძველზე მიეღო გადაწყვეტილება ბინადრობის ნებართვის გაცემის ან

ბინადრობის ნებართვის გაცემაზე უარის თქმის თაობაზე. სააგენტოს 2019 წლის

6 მარტის №1000655664/7 განთავსდა სააგენტოს ოფიციალურ ინტერნეტგვერდზე,

2019 წლის 6 მარტს.

საქართველოში ბინადრობის ნებართვის გაცემის საკითხის განხილვისა და

გადაწყვეტის წესის დამტკიცების შესახებ" საქართველოს მთავრობის 2014 წლის

01 სექტემბრის №520 დადგენილებით დამტკიცებული საქართველოში

ბინადრობის ნებართვის გაცემის საკითხის განხილვისა და გადაწყვეტის წესის

მე-13 მუხლის მე-7 პუნქტის შესაბამისად, უცხოელის მიერ წარდგენილი

დოკუმენტაციისა და მოპოვებული მასალის საფუძველზე, სააგენტომ, კანონით

მინიჭებული უფლებამისილების ფარგლებში, მიიღო გადაწყვეტილება ა---- მ----

--- შ------- შ-------ის სასწავლო ბინადრობის ნებართვის გაცემაზე უარის თქმის

შესახებ.

სასამართლომ გადაწყვეტილების მიღებისას არ გაითვალისწინა, რომ

სააგენტში, ადმინისტრაციული წარმოებისას, ა---- მ------- შ------- შ-------ის მიერ არ

იქნა წარმოდგენილი ნასამართლეობის შესახებ ცნობა. მეტიც, განცხადებელს არ

მოუმართავს სააგენტოსთვის, რითაც მოითხოვდა დამატებითი ვადას, ხარვეზის

შესავსებად. შესაბამისად სასამართლოს მიერ სრულად იქნა გაზიარებული

მოსარჩელე მხარის პოზიცია, სათანადო დასაბუთების გარეშე.

ყოველივე ზემოთ აღნიშნულიდან გამომდინარე თბილისის საქალაქო

სასამართლოს ადმინისტრაციულ საქმეთა კოლეგიის გადაწყვეტილება

იურიდიულად არ არის დასაბუთებული, იგი უნდა გაუქმდეს და უარი უნდა

ეთქვას მოსარჩელეს სარჩელის დაკმაყოფილებაზე.

III ს ა მ ო ტ ი ვ ა ც ი ო ნ ა წ ი ლ ი:

5. გასაჩივრებული გადაწყვეტილების უცვლელად დატოვების

დასაბუთება:

საქართველოს ადმინისტრაციული საპროცესო კოდექსის 1.2. მუხლის

შესაბამისად, თუ ამ კოდექსით სხვა რამ არ არის დადგენილი,

ადმინისტრაციულ სამართალწარმოებაში გამოიყენება საქართველოს

სამოქალაქო საპროცესო კოდექსის დებულებანი.

საქართველოს სამოქალაქო საპროცესო კოდექსის 377.1. მუხლის თანახმად,

სააპელაციო სასამართლო ამოწმებს გადაწყვეტილებას სააპელაციო საჩივრის

ფარგლებში ფაქტობრივი და სამართლებრივი თვალსაზრისით. ამავე მუხლის

მეორე ნაწილის შესაბამისად, სამართლებრივი თვალსაზრისით შემოწმებისას

სასამართლო ხელმძღვანელობს 393-ე და 394-ე მუხლების მოთხოვნებით.

საქართველოს სამოქალაქო საპროცესო კოდექსის 386-ე მუხლის შესაბამისად,

თუ სააპელაციო საჩივარი დასაშვებია და საქმე პირველი ინსტანციის

სასამართლოს არ უბრუნდება, სააპელაციო სასამართლო თვითონ იღებს

გადაწყვეტილებას საქმეზე. იგი თავისი განჩინებით უარს ამბობს სააპელაციო

საჩივრის დაკმაყოფილებაზე ან გასაჩივრებული გადაწყვეტილების შეცვლით

იღებს ახალ გადაწყვეტილებას საქმეზე.

საქართველოს სამოქალაქო საპროცესო კოდექსის 389-ე მუხლის მე-2 ნაწილის

„ბ“ ქვეპუნქტის თანახმად, სააპელაციო სასამართლოს გადაწყვეტილება

აღწერილობითი და სამოტივაციო ნაწილების ნაცვლად უნდა შეიცავდეს საქმის

გარემოებებთან დაკავშირებით გასაჩივრებული გადაწყვეტილების დასკვნებზე

მითითებას, შესაძლო ცვლილებების ან დამატებების გათვალისწინებით.

საქართველოს სამოქალაქო საპროცესო კოდექსის 390-ე მუხლის მე-3 ნაწილის

„გ“ ქვეპუნქტის თანახმად, თუ სააპელაციო სასამართლო ეთანხმება პირველი

ინსტანციის სასამართლოს შეფასებებს და დასკვნებს საქმის ფაქტობრივ ან/და

სამართლებრივ საკითხებთან დაკავშირებით, მაშინ დასაბუთება იცვლება

მათზე მითითებით.

5.1.ფაქტობრივი დასაბუთება:

სააპელაციო სასამართლო სრულად ეთანხმება და იზიარებს პირველი

ინსტანციის სასამართლოს შეფასებებს და დასკვნებს საქმის ფაქტობრივ

გარემოებებთან დაკავშირებით, მიუთითებს მათზე და დამატებით აღნიშნავს:

5.1.1. საქართველოს იუსტიციის სამინისტროს სახელმწიფო სერვისების

განვითარების სააგენტოს 21.03.2019 წლის N1000655664 გადაწყვეტილების (ა---

- მ------- შ------- შ-------ის სასწავლო ბინადრობის ნებართვის გაცემაზე უარის

თქმის თაობაზე) თანახმად, 1) არ დაკმაყოფილდა 2019 წლის 19 თებერვლის

N1000655664 განცხადება და ა---- მ------- შ------- შ-------ს უარი ეთქვა

საქართველოში სასწავლო ბინადრობის ნებართვის გაცემაზე. 2)

გადაწყვეტილება განთავსდა სახელმწიფო განვითარების სააგენტოს

ინტერნეტგვერდზე: sda.gov.ge. 3) განიმარტა გასაჩივრების წესი და ვადა.

სამართლებრივი საფუძველი: საქართველოს მთავრობის 2014 წლის 01

სექტემბრის N520 დადგენილებით დამტკიცებული „საქართველოში

ბინადრობის ნებართვის გაცემის საკითხის განხილვისა და გადაწყვეტის წესის”

მე-13 მუხლის პირველი და მე-7 ქვეპუნქტები. ,,უცხოელთა და მოქალაქეობის

არმქონე პირთა სამართლებრივი მდგომარეობის შესახებ“ საქართველოს

კანონის მე-18 მუხლის პირველი პუნქტის ,,ე“ ქვეპუნქტი.

აღინიშნა, რომ საქართველოს მთავრობის 2014 წლის 01 სექტემბრის N520

დადგენილებით დამტკიცებული „საქართველოში ბინადრობის ნებართვის

გაცემის საკითხის განხილვისა და გადაწყვეტის წესის” 13.1. მუხლის

საფუძველზე, სააგენტოს N1000655664/7 გადაწყვეტილებით, ა---- მ------- შ-------

შ-------ის დაევალა ე------ რესპუბლიკის შესაბამისი ორგანოს მიერ გაცემული,

სათანადო წესით დამოწმებული ,უცხოელთა და მოქალაქეობის არმქონე

პირთა სამართლებრივი მდგომარეობის შესახებ“ საქართველოს კანონის მე-18

მუხლის პირველი პუნქტის ,,ე“ ქვეპუნქტით გათვალისწინებული გარემოების

არარსებობის შესახებ ცნობის წარმოდგენა სახელმწიფო სერვისების

განვითარების სააგენტოში 2019 წლის 21 მარტამდე. განმცხადებლის მიერ

დადგენილ ვადაში არ იქნა წარმოდგენილი აღნიშნული დოკუმენტი.

საქართველოს მთავრობის 2014 წლის 01 სექტემბრის N520 დადგენილებით

დამტკიცებული „საქართველოში ბინადრობის ნებართვის გაცემის საკითხის

განხილვისა და გადაწყვეტის წესის” 13.7. მუხლის საფუძველზე უარი ეთქვა

სასწავლო ბინადრობის მოწმობის გაცემაზე.

მტკიცებულება, რომელსაც დაეყრდნო სასამართლო:

-საქართველოს იუსტიციის სამინისტროს სახელმწიფო სერვისების

განვითარების სააგენტოს 21.03.2019 წლის N1000655664 გადაწყვეტილება.

(იხ.ს.ფ. 60-61; ტ-I).

5.1.2. საქმეში წარმოდგენილია ე------ რესპუბლიკის შინაგან საქმეთა

სამინისტროს მინისტრის მოადგილე პოლიციის საქმეებში იძულებით

გაუჩინარების კომიტეტის 26.03.2019 წლით დათარიღებული -,,ერაყში რაიმე

სახის მძიმე დანაშაულში ან რაიმე სახის მსუბუქ დანაშაულში მორალურად

უღირს ქცევაში, საერთაშორისო ნასამართლობაში არ ყოფნის ცნობა, რომლის

თანახმადაც: ადასტურებენ, რომ ბატონი ა---- მ------- შ------- შ------- დაბ.

2.10.1994წ, რომლის ფოტოსურათი ზემოთ არის მიმაგრებულია, არ არის

ნასამართლევი ერაყში რაიმე სახის მსუბუქ დანაშაულში მორალურად უღირს

ქცევაში. ცნობის გამცემის ნამდვილობა დადასტურებულია თბილისში, ე------

რესპუბლიკის საელჩოს მიერ.( თარგმნის სისწორე დადსტურებული

ნოტარიუსის მიერ).

მტკიცებულება, რომელსაც დაეყრდნო სასამართლო:

- ცნობა (იხ.ს.ფ. 43-45; ტ-I).

5.1.3. საქმეში წარმოდგენილია სსიპ თბილისის სახელმწიფო სამედიცინო

უნივერსიტეტის ფარმაციის ფაკულტეტის 04.03.2019 წლის MES 8 19 00265664

ცნობა, რომლის მიხედვით, ა---- მ------- შ------- შ------- არის ფარმაციის

ფაკულტეტის სტუდენტი (V სემესტრი). სწავლის დასრულების სავარაუდო

თარიღია 2021 წლის 01 მარტი. ცნობა მიეცა ისტიციის სახლში წარსადგენად.

მტკიცებულება, რომელსაც დაეყრდნო სასამართლო:

- ცნობა (იხ.ს.ფ. 74; ტ-I).

6. სამართლებრივი დასაბუთება:

სააპელაციო სასამართლო სრულად ეთანხმება და იზიარებს პირველი

ინსტანციის სასამართლოს შეფასებებს და დასკვნებს საქმის სამართლებრივ

საკითხებთან დაკავშირებით, მიუთითებს მათზე და დამატებით აღნიშნავს.

6.1. სააპელაციო სასამართლო მიიჩნევს, რომ პირველი ინსტანციის

სასამართლომ სადავო საკითხი არსებითად სწორად გადაწყვიტა,

სამართლებრივი თვალსაზრისით სწორად შეაფასა საქმესთან დაკავშირებული

ყველა ფაქტობრივი გარემოება; თავის მხრივ, აპელანტმა სააპელაციო

საჩივარში ვერ გააქარწყლა პირველი ინსტანციის სასამართლოს

სამართლებრივი დასკვნები, ვერ მიუთითა და ვერ წარმოადგინა ისეთი

არგუმენტები, რომლებზე დაყრდნობითაც შესაძლებელი იქნებოდა საქმეზე

დადგენილი ფაქტების სხვაგვარი სამართლებრივი შეფასება.

6.2. „უცხოელთა და მოქალაქეობის არმქონე პირთა სამართლებრივი

მდგომარეობის შესახებ’’ საქართველოს კანონი არეგულირებს უცხოელთა

საქართველოში შემოსვლის, ყოფნის, ტრანზიტით გავლისა და საქართველოდან

გასვლის სამართლებრივ საფუძვლებსა და მექანიზმებს, აგრეთვე განსაზღვრავს

უცხოელთა და მოქალაქეობის არმქონე პირთა უფლებებსა და მოვალეობებს,

საქართველოში მყოფ უცხოელთა საქართველოდან გაძევების ფორმებსა და

პროცედურებს, გაძევების პროცესში მონაწილე სახელმწიფო დაწესებულებათა

კომპეტენციის ფარგლებსა და პასუხისმგებლობას.

ამ კანონის 14.1 მუხლით, საქართველოში კანონიერი საფუძვლით მყოფ

უცხოელზე საქართველოში ბინადრობის ნებართვას გასცემს სააგენტო. ამავე

ნორმის მე-2 ნაწილით, საქართველოში კანონიერი საფუძვლით მყოფ

უცხოელს, რომელსაც აქვს ამ კანონის მე-15 მუხლით გათვალისწინებული

რომელიმე სახის ბინადრობის ნებართვა, უფლება აქვს, სხვა სახის ბინადრობის

ნებართვის მისაღებად სააგენტოს მიმართოს, თუ იგი შესაბამისი სახის

ბინადრობის ნებართვის გასაცემად დადგენილ მოთხოვნებს აკმაყოფილებს

„უცხოელთა და მოქალაქეობის არმქონე პირთა სამართლებრივი მდგომარეობის

შესახებ’’ საქართველოს კანონის 15.1.,,ბ“ მუხლის თანახმად, საქართველოში

გაიცემა შემდეგი სახის ბინადრობის ნებართვები: ბ) სასწავლო ბინადრობის

ნებართვა, რომელიც გაიცემა საქართველოში ავტორიზებულ

საგანმანათლებლო დაწესებულებაში სწავლის მიზნით.

„უცხოელთა და მოქალაქეობის არმქონე პირთა სამართლებრივი მდგომარეობის

შესახებ’’ საქართველოს კანონის საფუძველზე სააპელაციო პალატა განმარტავს,

რომ ბინადრობის ნებართვა არის საქართველოს ტერიტორიაზე კანონიერად

ყოფნის უფლება, ხოლო ბინადრობის ნებართვის მოწმობა - იურიდიული

ძალის მქონე დოკუმენტი, რომელიც ეხმარება უცხო ქვეყნის მოქალაქეს ან

მოქალაქეობის არმქონე პირს, ჩაებას სხვადასხვა სახის სამართლებრივ

ურთიერთობებში, ისარგებლოს საბანკო, სადაზღვევო, სამედიცინო და სხვა

მსგავსი ტიპის მომსახურებით, შესაბამისად, სახელმწიფო გასცემს რა

ბინადრობის მოწმობას უცხოელზე, იღებს ვალდებულებას უზრუნველყოს მისი

უფლებებისა და თავისუფლებების დაცვა სახელმწიფოს ტერიტორიაზე. ეს

გულისხმობს გარკვეული პრივილეგიების მინიჭებას კონკრეტული პირისათვის

დროის იმ მონაკვეთში, რა პერიოდშიც უცხოელი კანონიერად იმყოფება

საქართველოში.

„უცხოელთა და მოქალაქეობის არმქონე პირთა სამართლებრივი მდგომარეობის

შესახებ’’ საქართველოს კანონის 18.1.,,ე“ მუხლის შესაბამისად, უცხოელს

საქართველოში ბინადრობის ნებართვის გაცემაზე შეიძლება უარი ეთქვას, თუ:

ე) იგი იძებნება სისხლის სამართლის დანაშაულის ჩადენისათვის ან

მსჯავრდებულია შესაბამისი განცხადების წარდგენამდე ბოლო 5 წლის

განმავლობაში ჩადენილი მძიმე სისხლის სამართლის დანაშაულისათვის (თუ

ნასამართლობა მოხსნილი ან გაქარწყლებული არ არის) ან მის მიმართ

აღძრულია სისხლის სამართლის საქმე – სისხლის სამართლის საქმის

წარმოების დასრულებამდე.

„უცხოელთა და მოქალაქეობის არმქონე პირთა სამართლებრივი მდგომარეობის

შესახებ’’ საქართველოს კანონის 17.10. მუხლის თანახმად, საქართველოში

ბინადრობის ნებართვის გაცემის საკითხი განიხილება და წყდება

საქართველოს მთავრობის მიერ დადგენილი წესის შესაბამისად.

6.3. საქართველოს მთავრობის 2014 წლის 01 სექტემბრის #520 დადგენილებით

დამტკიცდა „საქართველოში ბინადრობის ნებართვის გაცემის საკითხის

განხილვისა და გადაწყვეტის წესი“

მითითებული ,,წესის" პირველი მუხლის თანახმად, საქართველოში

ბინადრობის ნებართვის გაცემის საკითხის განხილვისა და გადაწყვეტის წესი

(შემდგომში - წესი) განსაზღვრავს უცხოელისათვის საქართველოში

ბინადრობის ნებართვის გაცემის წესსა და პირობებს.

ამ ,,წესის" 6.1. მუხლის თანახმად, სასწავლო ბინადრობის ნებართვის

მოსაპოვებლად, უცხოელმა სააგენტოში უნდა წარადგინოს: ა) დადგენილი

ფორმის განცხადება; ბ) უცხოელის სამგზავრო დოკუმენტის ასლი; გ)

საქართველოში კანონიერად ყოფნის დამადასტურებელი დოკუმენტის ასლი;

დ) საქართველოში ავტორიზებული საგანმანათლებლო დაწესებულების მიერ

გაცემული ცნობა უცხოელის სწავლის თაობაზე (სწავლის სავარაუდო

ხანგრძლივობის მითითებით); ე) უცხოელის და/ან საქართველოს მოქალაქის ან

საქართველოში ბინადრობის უფლების მქონე მისი ნათესავის საქართველოში

ლეგალური შემოსავლისა და აღნიშნულ პირთან ნათესაური კავშირის

დამადასტურებელი დოკუმენტი. შემოსავლად, ასევე, შეიძლება ჩაითვალოს

უცხოელის პირად საბანკო ანგარიშზე რიცხული თანხა, რომლის ოდენობაც

სასწავლო ბინადრობის ნებართვის ხანგრძლივობის გათვალისწინებით,

ყოველთვიურად არ უნდა იყოს საქართველოში განსაზღვრულ საშუალო

მომხმარებლის საარსებო მინიმუმის ორჯერად ოდენობაზე ნაკლები; ვ)

ფოტოსურათი, ზომით 3/4; ზ) მომსახურების საფასურის გადახდის

დამადასტურებელი ქვითარი.

მითითებული ,,წესის" 13.1. მუხლით, საქართველოში ბინადრობის ნებართვის

მოსაპოვებლად საჭირო ყველა დოკუმენტი უნდა იქნეს წარდგენილი

განცხადებასთან ერთად. სააგენტო უფლებამოსილია, ადმინისტრაციული

წარმოების ნებისმიერ ეტაპზე, დამატებით მოითხოვოს იმ დოკუმენტების

წარდგენა, რომლებიც ასაბუთებენ ამ წესით გათვალისწინებულ ცალკეულ

ფაქტებსა და გარემოებებს (საკითხის განხილვისა და გადაწყვეტისათვის

მნიშვნელოვანი გარემოების დადგენისათვის). უცხოელს, ასევე, შეუძლია

სააგენტოში საკითხის განხილვის პროცესში, თავისი ინიციატივით,

წარადგინოს საკითხის განხილვისათვის საჭირო დამატებითი დოკუმენტები.

ამავე ნორმის მე-5 ნაწილით, საქართველოში ბინადრობის ნებართვის გაცემაზე

უარის თქმის საფუძვლების გამოსავლენად, სააგენტო უფლებამოსილია, ხოლო

კანონის მე-18 მუხლის პირველი პუნქტის „ა“, „გ“, „დ“ და „ე“ ქვეპუნქტებით

გათვალისწინებული საფუძვლების გამოსავლენად ვალდებულია,

განცხადების მიღებიდან 3 დღეში გამოითხოვოს შესაბამისი ინფორმაცია

საქართველოს სახელმწიფო ორგანოებისაგან. სახელმწიფო ორგანოები,

ფიზიკური და იურიდიული პირები, მიმართვის მიღებიდან 5 დღეში

წარუდგენენ სააგენტოს მოთხოვნილ ინფორმაცია. თუ აღნიშნული ვადა

საკმარისი არ არის წერილობითი ინფორმაციის გასაცემად, საქართველოს

სახელმწიფო ორგანოები, ფიზიკური და იურიდიული პირები ამის თაობაზე

აცნობებენ სააგენტოს, რის შემდეგაც მათ მიეცემათ დამატებით ორდღიანი

ვადა. საქართველოს სახელმწიფო ორგანოების, ფიზიკური და იურიდიული

პირების მიერ აღნიშნულ ვადებში სააგენტოსათვის საჭირო ინფორმაციის

წარუდგენლობის შემთხვევაში, ითვლება, რომ არ არსებობს საქართველოში

ბინადრობის ნებართვის გაცემაზე უარის თქმის საფუძვლები (გარდა კანონის

მე-18 მუხლის პირველი პუნქტის „ე“ ქვეპუნქტისა) და სააგენტო ვალდებულია

საკითხის განხილვა დაასრულოს კანონით განსაზღვრულ ვადაში.

ამავე მუხლის მე-7 ნაწილის მიხედვით, უცხოელის მიერ წარდგენილი

დოკუმენტაციისა და მოპოვებული მასალის საფუძველზე, სააგენტოს

უფლებამოსილი თანამდებობის პირი გამოსცემს ინდივიდუალურ

ადმინისტრაციულ-სამართლებრივ აქტს საქართველოში ბინადრობის

ნებართვის გაცემის ან საქართველოში ბინადრობის ნებართვის გაცემაზე უარის

თქმის თაობაზე.

6.4. სააპელაციო სასამართლო ყურადღებას მიაქცევს იმ ფაქტობრივ გარემოებას,

რომ ე------ რესპუბლიკის შინაგან საქმეთა სამინისტროს ცნობა, ბატონი ა---- მ-----

-- შ------- შ-------ის (დაბ. 2.10.1994წ) ნასამართლეობის არქონის თაობაზე

გაცემულია 2019 წლის 26 მარტს, ამსთან, სასამართლო სხდომაზე

მოწინააღმდეგე მხარემ განმარტა, რომ აპელანტის მოთხოვნის შესაბამისად,

მიმართა შესაბამის უწყებას, მაგრამ აღნიშნული ცნობის გაცემა

დაკავშირებულია გარკვეულ ვადებთან, რის გამოც ვერ მოახერხა ამ ცნობის

განსაზღვრულ ვადაში (21 მარტამდე) წარდგენა.

6.5. საქართველოს ადმინისტრაციული საპროცესო კოდექსის 32.4. მუხლის

თანახმად, თუ სასამართლო მიიჩნევს, რომ ინდივიდუალური

ადმინისტრაციულ-სამართლებრივი აქტი გამოცემულია საქმისათვის არსებითი

მნიშვნელობის გარემოების გამოკვლევისა და შეფასების გარეშე, იგი

უფლებამოსილია სადავო საკითხის გადაუწყვეტლად ბათილად ცნოს

ინდივიდუალური ადმინისტრაციულ-სამართლებრივი აქტი და დაავალოს

ადმინისტრაციულ ორგანოს, ამ გარემოებათა გამოკვლევისა და შეფასების

შემდეგ გამოსცეს ახალი. სასამართლო ამ გადაწყვეტილებას იღებს, თუ

ინდივიდუალური ადმინისტრაციულ-სამართლებრივი აქტის ბათილად

ცნობისათვის არსებობს მხარის გადაუდებელი კანონიერი ინტერესი.

სააპელაციო სასამართლო აღნიშნავს, რომ საქართველოს ადმინისტრაციული

საპროცესო კოდექსის 32.4 მუხლის გამოყენება სასამართლოს შეუძლია

მხოლოდ იმ შემთხვევაში, როდესაც ინდივიდუალური ადმინისტრაციულ-

სამართლებრივი აქტი გამოცემულია საქმისათვის არსებითი მნიშვნელობის

გარემოებების გამოკვლევისა და შეფასების გარეშე, ხოლო ეს გარემოებები

იმდენად არსებითი მნიშვნელობისაა, რომ მათი შემოწმება და შეფასება

სასამართლოსათვის შეუძლებელია და კონკრეტული გარემოებების

გამოკვლევა და შეფასება შესაბამისი ადმინისტრაციული ორგანოს

დისკრეციულ უფლებამოსილებას წარმოადგენს, რის გამოც სასამართლო

მოკლებულია შესაძლებლობას, გამოიკვლიოს და სათანადოდ შეაფასოს საქმის

გარემოებები, რომ აღნიშნულით იგი შესაძლებელია შეიჭრას მოპასუხე

ადმინისტრაციული ორგანოს დისკრეციულუფლებამოსილებაში.

სააპელაციო სასამართლოს მოსაზრებით, ვინაიდან დავის სასამართლო

განხილვისას მოსარჩელის მიერ წარმოდგენილი იქნა ,,უცხოელთა და

მოქალაქეობის არმქონე პირთა სამართლებრივი მდგომარეობის შესახებ“

საქართველოს კანონის 18.1.,,ე“ მუხლით გათვალისწინებული გარემოების

არარსებობის შესახებ დოკუმენტი (ცნობა ნასამართლეობის შესახებ), რაც

ადმინისტრაციული წარმოების დროს ხარვეზის საფუძველს წარმოადგენდა,

ამდენად, განსახილველ შემთხვევაში არსებობდა საქართველოს

ადმინსიტრაციული საპროცესო კოდექსის 32.4. მუხლის საფუძველზე,

სარჩელის ნაწილობრივ დაკმაყოფილების, სადავო საკითხის

გადაუწყვეტილად, გასაჩივრებული ინდივიდუალური ადმინისტრაციულ-

სამართლებრივი აქტის - სსიპ სახელმწიფო სერვისების განვითარების

სააგენტოს 2019 წლის 21 მარტის №1000655664 გადაწყვეტილების ბათილად

ცნობის ფაქტობრივ-სამართლებრივი საფუძველები და წარმოდგენილი

დოკუმენტის (ცნობა ნასამართლეობის შესახებ), საქმის ყველა გარემოების

გამოკვლევისა და ურთიერთშეჯერების შედეგად, ადმინისტრაციული

ორგანოსათვის მოქმედი კანონმდებლობის შესაბამისად, ახალი

ინდივიდუალურ ადმინისტრაციულ- სამართლებრივი აქტის გამოცემის

დავალების (მოსარჩელე ა---- მ------- შ------- შ-------ისათვის საქართველოში

სასწავლო ბინადრობის ნებართვის გაცემასთან დაკავშირებით)  ფაქტობრივ-

სამართლებრივი საფუძვლები.

შესაბამისად, სააპელაციო სასამართლო უსაფუძვლობის გამო ვერ გაიზიარებს

სააპელაციო საჩივრის ავტორის მოსაზრებებს აღნიშნულთან დაკავშირებით,

7. შემაჯამებელი სასამართლოდასკვნა:

სააპელაციო სასამართლოს მოსაზრებით, განსახილველ შემთხვევაში სახეზე არ

არის გასაჩივრებული გადაწყვეტილების გაუქმების სამოქალაქო საპროცესო

კოდექსის 393-ე და 394-ე მუხლებით განსაზღვრული ფაქტობრივი და

სამართლებრივი საფუძვლები, რისი გათვალისწინებითაც სააპელაციო

საჩივარი არ უნდა დაკმაყოფილდეს უსაფუძვლობის გამო, უცვლელად უნდა

დარჩეს თბილისის საქალაქო სასამართლოს ადმინისტრაციულ საქმეთა

კოლეგიის 2019 წლის 22 მაისის გაწყვეტილება.

8. საპროცესო ხარჯები:

8.1. საქართველოს სამოქალაქო საპროცესო კოდექსის 38.1.,,ვ“ მუხლით,

სახელმწიფო ბაჟის გადახდევინება წარმოებს სახელმწიფო ბაჟის შესახებ

საქართველოს კანონით დადგენილი წესით: ვ) სააპელაციო საჩივარზე.

8.2. სააპელაციო სასამართლო აღნიშნავს, რომ აპელანტის მიერ სააპელაციო

საჩივარზე გადახდილია სახელმწიფო ბაჟი 150 (ას ორმოცდაათი) ლარი

(იხ.ს.ფ. 5; ტ-II), რაც უნდა ჩაითვალოს სახელმწიფო ბიჯეტის სასარგებლოდ

გადახდილად.

ს ა რ ე ზ ოლ უ ც ი ო ნ ა წ ი ლ ი:

თბილისის სააპელაციო სასამართლოს ადმინისტრაციულ საქმეთა კოლეგიამ

იხელმძღვანელა საქართველოს ადმინისტრაციული საპროცესო კოდექსის 1.2.;

მე-12; მე-13 მუხლებით, საქართველოს სამოქალაქო საპროცესო კოდექსის 257-ე;

372-ე, 386-ე, 390-391-ე,397-ე მუხლებით, და

დ ა ა დ გ ი ნ ა :

1. აპელანტ სსიპ სახელმწიფო სერვისების განვითარების სააგენტოს

სააპელაციო საჩივარი არ დაკმაყოფილდეს;

2. უცვლელად დარჩეს თბილისის საქალაქო სასამართლოს

ადმინისტრაციულ საქმეტა კოლეგიის 2019 წლის 22 მაისის

გადაწყვეტილება;

3. განჩინება შეიძლება გასაჩივრდეს კასაციის წესით, საქართველოს

უზენაეს სასამართლოს ადმინისტრაციულ საქმეთა პალატაში (მდებარე ქ.

თბილისი, ძმები ზუბალაშვილების ქ. №6), დასაბუთებული განჩინების

ასლის მხარისათვის გადაცემის მომენტიდან 21 (ოცდაერთი) დღის

ვადაში, თბილისის სააპელაციო სასამართლოს ადმინისტრაციულ

საქმეთა პალატის მეშვეობით (მდებარე, ქ. თბილისი, გრიგოლ რობაქიძის

გამზირი№7ა);

4. განჩინების ასლი გაეგზავნოთ მხარეებს.

თავმჯდომარე: ლეილა მამულაშვილი

მოსამართლეები: მანანა ჩოხელი

გიორგი ტყავაძე


